
Vit vónaðu, at varhugin ikki er rætt­
ur hjá Jens Andreasen, serlækna 
við ábyrgd av allari diabetisviðgerð 
í Føroyum, tá hann heldur, at tað er 
tjóðskaparlig fáfongd hjá Tjóðveldi, 
sum hevur fingið Sirið Stenberg, 
heilsumálaráðfrú, at takkað nei til 
eitt tilboð frá grunninum hjá heil­
ivágsframleiðaranum, Novo Nord­
isk, um at seta á stovn eina diabet­
is-miðstøð í Føroyum, sum hevði 
lyft alla diabetisviðgerð upp á eitt 
heilt annað stig.

Tá hvørki Diabetisfelagið og so 
slett ikki serlæknin við ábyrgd fyri 
allari diabetisviðgerð í Føroyum, 
eru tikin upp á ráð – og tá løgmaður 
als ikki eru kunnaður um avgerð­
ina, so skapar tað órógv.

Tað er kend fullveldishugsan at 
halda, at danir gera alt møguligt 
»fyri at binda okkum tættari at 
ríkisfelagsskapinum«, og tí er tað 
kanska ikki so løgið, at læknin 
sær fyri sær, at »her sær Tjóðveldi 
trøll á aljósum degi«. Tí hví skal 
ein danskur heilivágsframleiðari 
bjóða sær til at reka og gjalda eina 
diabetismiðstøð í Føroyum?

Her má sjálvandi vera stórpoli­
tikkur uppií. Kanska vil Novo Nor­
disk tvinga Føroyar tættari inn í 
danska ríkisfelagsskapin. Ella hvat?

Sirið Stenberg sigur alment, at 
orsøkin til, at hon vegna Føroyar 
hevur takkað nei er, at politiska 
skipanin fyrst noyðist at taka støðu 
til prinsippið um, at ein privat heil­

ivágsfyritøka fær ein lim í stýrið 
fyri eina viðgerðarstøð í Føroyum, 
í føroyska sjúkrahúsverkinum.

Sjálvandi er tað gott at vera á 
varðhaldi, tá ein stór milliardafyri­
tøka – um enn við einum grunni 
– soleiðis roynir at ota seg inn í 
føroyska heilsuverkið. Júst Novo 
Nordisk man vera ein tann fyri­
tøkan, sum føroyska heilsuverk­
ið rindar nógvar pengar fyri allan 
tann dýra heilivágin, sum fram­
leiddur verður. Tað er ein stór – og 
fyri íleggjarar – góð forrætning at 
framleiða heilivág.

Men fyri tað ber til at síggja 
tað góða í tí, at ein slíkur grunnur 
vil gera nakað gott fyri tey, sum 
hava diabetis í Føroyum. Hendan 

ætlanin hjá Novo Nordisk fevn­
ir um alt ríkið, Danmark, Føroyar 
og Grønland. Sambært læknanum 
Jens Andreasen, so hevur lands­
stýriskvinnan arbeitt við hesum 
málinum í meira enn eitt hálvt 

ár. Tí er okkurt sum bendir á, at 
landsstýriskvinnan og bakland 
hennara – sum man vera Tjóðveldi, 
tá løgmaður einki veit – er komið til 
ta niðurstøðu, at ein grunnur hjá  
Novo Nordisk ikki skal hava ein 
lim í stýrið fyri eina diabetismið­
støð í Føroyum, sum Novo Nord­
isk rindar fyri. Tí er tað kanska 
júst »danin-er-fanin«-óttin, sum er 
orsøkin: – Danir skulu ikki sleppa at 
knýta okkum tættari at ríkisfelags­
skapinum undir tjóðveldisleiðslu, 
kosta hvat tað skosta vil!

Vónandi er grundgevingin 
ikki, at »danin er fanin«

